
Qanoq iliornikkut eqqumiitsuliortut amerlanerit namminersortuunerulersissinnaavagut 

pisortanillu tapiissutinik qinnuteqartuartarneq isumalluutaavallaarunnaartissinnaanera 

pillugu apeqquteqaat aallaavigalugu oqallisissiatut siunnersuut.  

(Inatsisartunut ilaasortaq Aqqalu C. Jerimiassen, Atassut)  

 

Akissuteqaat 

(Ilinniartitaanermut, Kultureqarnermut, Timersornermut Ilageeqarnermullu Naalakkersuisoq) 

 

 
 

Inatsisartunut ilaasortaq Aqqalu C. Jerimiassen, Atassummeersoq, siunnersuummik qanoq 

iliornikkut eqqumiitsuliortut amerlanerit namminersortuunerulersinneqarsinnaanersut 

pisortanillu tapiissutinik qinnuteqartuartarneq isumalluutaavallaarunnaartissinnaanera 

apeqquteqaat aallaavigalugu oqallinnissamut siunnersuutaa Naalakkersuisut sinnerlugit 

qutsavigerusuppara. 

  

Siunnersuuteqartup apeqquteqarnera naapertuuppoq eqqumiitsuliornermi namminersortutut 

ingerlatsinissamut tunngatillugu. Kalaallit Nunaat eqqumiitsuliornermi 

assigiinngitsorpassuarnik eqqumiitsuliortorpassuaqarpoq, eqqumiitsuliortullu atugaasa 

pitsaanerpaaffimmiinnissaa aamma Naalakkersuisut soqutigaat. 

 

Aningaasaqarnermut inatsisissamut siunnersuutip 2022-mi suliarineqarnerani Naalakkersuisut 

2022-mi aamma 2023-mi kulturikkut oqaatsillu pillugit isumasioqatigiissitsinissamut 

aningaasaliissuteqarsimapput. 

 

Kulturikkut isumasioqatigiissitsisoqarpoq Nuummi novemberip aallaqqaataaniit pingajuat 

2022-mi qulequtserlugu “Eqqumiitsulioriaatsini siunissami ilisarnaatissagut”. 

 

Kulturi siammasittorujussuuvoq isumasioqatigiinnermilu eqqumiitsuliorneq 

eqqumiitsuliortuniillu isigalugu pingaarnertut ukkatarineqarluni. Isumasioqatigiinnerup 

siunertaraa periarfissanik ujartuinissaq pineqartumi nukittorsaanissaq anguniarlugu. 

Isumasioqatigiinnermi sinaakkuseeqataapput peqataasut 70-t missaat saqqummiisullu. 

  

Isumasioqatigiinneq eqqumiitsuliornerup atugaasa kivillugillu pitsanngorsarnissaat pillugit 38-

nik innersuussaqarpoq. Ilaatigut nukittuumik isumalluutissaqqittumik kattuffimmik 

pilersitsinikkut aamma kattuffik pisussaaffilik aningaasaqarnermigullu siunnersuisinnaallunilu 

ataqatigiissarisinnaasumik. Innersuussutigineqarpoq qulequtserlugu ullormik 

aaqqissuisoqarnissaanik kultureqarnermi inuussutissarsiuteqarnermilu Namminersorlutik 

Oqartussat kommunillu akunnerminni ulloqartitsinissaannik, tassani eqqumiitsuliornerup- 

aamma kultureqarnerup iluani pisussaaffilimmik isumaqatigiissusiortoqarnissaa anguniarlugu. 

 

Taassuma saniatigut Naalakkersuisut kultureqarneq pillugu isumasioqatigiissitsipput ulluni 15. 

aamma 16. marts 2023-mi qulequtserlugu “Kulturikkut kingornussat tigussaanngitsut 

uagutsinnut pingaarutaat – uagullu kulturikkut kingornussanut tigussaanngitsunut 

pingaaruteqarnerput”. 

 

Isumasioqatigiinnerup siunertaraa eqqartueqatigiinnermi Kalaallit Nunaanni inooqatigiinni 

suleriaatsit aamma assassorluni sulinitoqaq aallaavigalugu kingornuttakkat tigussaanngitsut 

pillugit qulakkeerinninnissaq. Isumasioqatigiinnermi unammilligassat ilaannut 

tikkuussinissamut tapertaassaaq ullumikkut kulturikkut kingornussatta uumassusillit pillugit 

unammilligassat, tassuunakkullu aqqutissiuussissalluni qanoq pitsaanerpaamik siunissamut 

qulakkeerinnittoqarsinnaanersoq.  

 

Isumasioqatigiinneq arlaqartunik innersuussuteqarpoq kulturikkut kingornussat 

tigussaanngitsut siunissami qanoq qulakkeerneqarsinnaanersut, ilaatigullu, eqqumiitsuliortoq 

imaluunniit eqqumiitsuliap inatsisitigut illersorneqarsinnaanera pillugu, taamaaliornikkut 

aliikkutassiaannaassanngimmat ingerlateqqittagaq. Ukiumut ataasiarluni-

pingasoriarluniluunniit aningaasaliisarnermut cafeqartarnissaanik pilersitsinissaq 

innersuussutigineqarpoq, tassuunakkut inuit siunnersorneqarnissaminnut pisariaqartitsisut 

naapillutillu ikorfartorneqarlutillu siunnersorneqartarniassammata.  

 

Naalakkersuisut tassunga atatillugu ilanngullugu innersuussutigaat Inatsisartut suliaat 

UPA2022/129, Naalakkersuisunit allannguutissatut siunnersuutigineqartup 

akuersissutigineqarnera: “Nipilersortartut eqqumiitsuliortullu assigiissaarnerusumik 

akileraartarnikkut isertitatigullu atugaqartinneqarnissaat pillugu Naalakkersuisut 

akileraartarnermut aaqqissuusseqqinnermut tunngatillugu misissuinissannik 

piumaffigineqarnissaannut Inatsisartut aalajangiiffigisassaattut siunnersuut”. Siunnersuut 

akuersissutigineqarpoq misissuinerlu aallartilluni.  

 

Taassuma saniatigut Naalakkersuisut Inatsisartut UPA2022/173 pillugu suliaannut 

innersuussuteqarput: “Qanoq iliornikkut eqqumiitsuliornermut isiginnittariaaserput 

kulturiinnarmut sunngiffimilu suliassaannartut attuumassuteqarunnaarsillugu, annerusumik 

inuussutissarsiutitut akuerisaanerulersissinnaanera pillugu apeqquteqaat aallaavigalugu 

oqallisissiaq”. Eqqumiittuliortut inuussutissarsiortutut allat naligalugit pingaaruteqartorlu 

assigiinngisitaartuunerput inuussutissarsiornikkullu assigiinngiiaartuunerput sapinngisarput 

tamaat akuersissutigissagipput Naalakkersuisullu tassunga atatillugu takutippaat 

isumaqataasorujussuullutik. Taamaattumillu ajornannginnerusumik namminersortutut 

ingerlasinnaanissaq pisortanit taperneqarnissaq isumalluutiginagu. Naalakkersuisoq nunarput 

tamaat isigalugu eqqumiitsuliornerup inuussutissarsiutiginissaata pingaaruteqarnera suli 

isumaqarfigaa, kisiannili inunnut ataasikkaanut eqqumiitsuliortuunngikkunik 

eqqumiitsuliortortatta pikkorissut suliaannik nuannaarutiginnittut aamma ilanngullugit. 

Inuussutissarsiutaavoq annertuumik suliaqarfiulluni tunniusimallunilu sapiissuseqarfiusoq. 

 

Taamatut oqaaseqarlunga Naalakkersuisut qilanaarutigaat pitsaasumik inersuarmi 

oqalliseqataanissaq.  

 

 

 

 

 


